
Quatter amias sut il niqab ad Abu Dhabi
«Sex and the city» per ina giada en il desert

■ La gievgia vegn il segund film da
«Sex and the City» en ils kinos. El
porscha ina parada da moda en il de-
sert, dialogs plain ironia e quatter
dunnas tranter quaranta e tschun-
canta che giaudan ils megliers onns.
Ina gronda surpraisa spetga las quatter
amias. Samantha vegn envidada ad
Abu Dhabi d’in schaic che vul far fa-
tschentas cun ella – vacanzas all inclu-
siv. Per Carrie, Charlotte, Miranda e
Samantha è quai la meglra chaschun da
mitschar dals problems da mintga di.
Quels èn sa midads mo pauc ils ultims
ventg onns.

Pirlas d’ormons sco zutgers
Charlotte aveva pli baud tema da betg
survegnir in uffant, uss tema ella da
betg esser buna avunda sco mamma.
Miranda ha problems cun ses schef e
Carrie ha da sa strair enturn cun Mr.
Big che ha fatg amicizia memia stretga
cun il canapé ed il pizzaservice. Saman-
tha ha mo in quità – sex. Pervi da la
menopausa mancan ils ormons ch’ella
remplazza cun pirlas ch’ella tragutta
sco zutgers. I funcziuna, pertge ella ve-
sa anc adina ora classa, uschè bain
ch’ella fa schizunt buna figura sper il
teeniestar Miley Cirus che gioga sasez-
za en il film. Auters hosps promiments
en «Sex and the city 2» èn Penelope
Cruz che flirtescha cun Mr. Big e Liza
Minelli che chanta sin las nozzas da
l’ami schwul da Carrie.

Tenor il tema actual politic
Il film na lascha ora nagut. Gist tenor
il tema politic actual vegnan las amias
en contact cun Arabas cuvertas cum-
plettamain cun niqabs. Questa vestgia-
dira naira spargna tonnas da botox,
uschia Samantha e Carrie smirveglia,
co che la dunna dauza per mintga
pommes-frites puspè il vel.

Las amias fan er enconuschientscha
directa cun las reglas severas dals Emi-
rats Arabs. Samantha vegn arrestada
pervi d’in tête à tête a la splagia. Suen-
ter na vul il schaic ritg savair nagut pli
dad ella. Frustrada croda Samantha en-
semen a mesa via. Ella fiera enturn con-
doms, fa gests incontestabels e sto la fi-
nala vegnir spendrada d’intginas dun-
nas cun niqab che portan suten – tge

surpraisa – Louis Vuitton e gardaroba
da designers.

Finalmain sa zuppan las quatter
amias era sut niqabs ed ins enconuscha
ellas mo pli vi dals chalzers – tipic per
«sex and the city». Las amias portan
high-heels perfin a chasa e van enturn
cun tut sco cun stgalfins. Gia per que-
sta prestaziun «artistica» avessan las
giugaduras merità in Oscar. Ma anc per
autras qualitads: Kim Catrall (Saman-
tha) ha gia 54 onns e persvada anc adi-
na sco sexbumba. Ed a Kirstin Davies
(Charlotte) pudess ins mintgatant bu-
namain sgrifflar or ils egls perquai

ch’ella dat uschè bain la dunna naiva,
conservativa, charina e perfetga.

Sco cun cocs
Intgins tips per tgi che va a guardar il
film: Laschai a chasa ils umens. Clamai
ensemen Vossas amias e soras. Prendai
ils stilettos or da stgaffa e giai a kino.

Giudai ina saira sco dunnas metropoli-
tanas plain glamur ed amur. I na fa per
cas nagut, sche Vus n’enconuschais betg
la seria. Ma sajas avertidas – l’ami
schwul da Carrie formulass quai circa
uschia: Igl è sco tar cocs, sch’ins cumen-
za ina giada, na pon ins betg pli chalar.

Da Viola Pfeiffer

Er en il desert vesan las amias or sco ord in catalog da moda – u anc meglier.

Serias da televisiun crodan svelt en
emblidanza. Il cuntrari èsi cun «Sex
and the City». La seria è ida a fin avant
sis onns e sa venda anc adina bain.
Avant diesch onns è ella vegnida en-
conuschenta en l’Europa. L’istorgia
basescha sin il cudesch cun il medem
titel da l’autura Candance Bushnel.
Las sis staflas han blers fans inchar-
nads – surtut dunnas. La seria mussa
a moda ironica ils clischés e las rollas
da la dunna sur trenta che lavura e vi-
va en ina citad gronda. Malgrà ch’i
vegn trasora stravagà, s’identifitge-
schan ins sco aspectatura immediat
cun ina da las quatter protagonistas.
Ina autra raschun per il success da la
seria è la moda extravaganta. Sarah
Jessica Parker, che gioga Carrie Brad-
shaw, astga purtar avant la camera
vestgiadira per la quala autras dunnas
giessan sur baras.

2008 è vegnì ora l’emprim film da
kino. El è ina cuntinuaziun da la se-
ria ed ha emplenì – encunter tuttas
nauschas prognosas – las cassas dals
kinos.

Quatter amias tschertgan
la vaira amur

«Sex and the City» tracta da quatter
dunnas che tschertgan l’amur gronda
en la metropola da New York. Carrie
Bradshaw e sias amias èn enturn tren-

ta, anc adina singels ed n’ha perquai
betg ina vita simpla.

Carrie lavura sco columnista per
ina gasetta. Ella s’inamurescha en Mr.
Big, in um che ha problems da dir, tge
ch’el vul, senta e less. Durant tuttas
episodas èsi adina in vi e nà tranter
quests dus enfin ch’els maridan en
l’emprim film da kino.

Samantha Jones è la sexbumba da
las quatter amias. Ella è segira da sa-
sezza e crai vi da l’egualitad da las dun-
nas – er areguard il sex. Trasora ha el-
la escapadas e mintgatant ina relaziun
pli lunga, ma i na funcziuna mai. Il
film da kino finescha cun ses tschun-
cantavel natalizi.

Charlotte York ha mo in giavisch.
Ella vul maridar, avair uffants e viver
ina vita sco en il cudesch da maletgs.
Finalmain anfla ella ses um da la vita.
Ma il schoc vegn immediat. Els na san
betg avair uffants. Perquai adopte-
schan els ina mattina. En l’emprim
film da kino suonda la surpraisa: Ella
vegn tuttina en speranza.

Miranda Hobbes è zinica e gnanca
zitg romantica. Ella sa concentrescha
sin sia carriera, ma tuttina ha ella tra-
sora insatge cun il barkeeper Steve.
Cura ch’ella vegn en speranza smirve-
glia ella sezza il pli fitg, ch’ella sa de-
cida per l’uffant e suenter in lung vi e
nà era per Steve.

Singels, sex e bella vestgiadira

Sco tier Jasmin ed Aladin – mo cun cocktails.

Mr. Big ha fatg amizicia cun il canapé. FOTOS MAD

